SEKOLAH MENENGAH EAST VIEW
BAHASA MELAYU

RENUNGAN ARTIKEL BERITA HARIAN

Baca artikel di bawah ini. Kemudian:

· Ringkaskan isi artikel 

· Berikan 3 isi-isi penting

· Berikan 2 pengajaran yang kamu dapati daripada artikel ini, terutama sekali tentang kasih sayang seorang ayah.

· Jika kamu Shaik Salwa dan kamu terbaca artikel ini, apakah yang akan kamu lakukan? Mengapa?

Renungan kamu ini haruslah dalam linkungan 100-120 patah perkataan. 

BAPA RAYU ANAK SEGERA PULANG
Remaja yang ditempatkan di Pusat Wanita dan Gadis Pertapis hilang
oleh Ervina Mohamed Jamil
RINDU seorang bapa terhadap anak perempuannya yang hilang hampir setahun lalu belum terubat.

Shaik Hanif Shaik Mohamed, 42 tahun, masih menanti kepulangan anaknya yang berusia 14 tahun itu selepas dilaporkan hilang pada 20 Mac tahun lalu.

Shaik Salwa Shaik Hanif kali terakhir dilihat di sebuah sekolah rendah dekat Yishun Steet 71 sekitar 12.30 tengah hari.

Tetapi sampai sekarang polis masih mencarinya.

Pihak polis baru-baru ini mengeluarkan kenyataan merayu orang ramai supaya melaporkan sebarang maklumat mengenai Shaik Salwa kepada mereka.

Shaik Hanif berkata sebelum ini anaknya itu menetap di Pusat Wanita dan Gadis Remaja Pertapis (PCWG) di Surin Avenue selama sekitar dua bulan.

Menurutnya, setiap hari selepas sekolah, dia perlu terus pulang ke pusat itu. 

Shaik Salwa diletakkan di PCWG selepas permohonan Shaik Hanif mendapatkan arahan Di Luar Kawalan Ibu Bapa (BPC) ke atas anaknya itu diluluskan.

'Pada hari itu (20 Mac 2007), anak saya menelefon saya selepas waktu sekolah menyuruh saya memberitahu PCWG dia akan pulang lewat sedikit kerana 'tersesat jalan'.

'Tapi dia tidak pulang-pulang selepas itu,' ujar Shaik Hanif ketika dihubungi baru-baru ini.

Beliau, yang bekerja sebagai penyelaras logistik, mempunyai seorang lagi anak, Shaik Rasul, 11 tahun, yang tinggal bersamanya di Yishun.

Menurutnya, apabila beliau mendapat tahu tentang kehilangan Shaik Salwa, beliau berasa amat sedih.

'Saya banyak termenung dan mula banyak menghisap rokok. Makan pun tak lalu. Tapi saya tahu saya harus meneruskan hidup ini kerana kalau tidak, macam mana saya nak terus menjaga dan memberi makan anak dan ibu saya,' ujarnya.

Beliau berkata Shaik Salwa masih menghubunginya melalui telefon dengan memberitahu dia tidak mahu pulang kerana tidak mahu diletakkan di PCWG.

Bahkan, awal bulan ini Shaik Salwa menghubunginya meminta beliau mengadakan sambutan ulang tahunnya yang ke-14 di rumah pada 10 Januari lalu.

Namun, Shaik Hanif berasa hampa kerana anaknya itu tidak juga mahu pulang ke pangkuan keluarga.

Menurutnya, kali terakhir Shaik Salwa menghubunginya ialah sekitar dua minggu lalu.

Beliau menyifatkan anaknya itu sebagai peramah dan penyayang dan mereka berdua rapat sejak Shaik Salwa kecil lagi.

'Sayalah ibu dan sayalah bapa kepada kedua-dua anak saya itu. Sejak mereka kecil, sayalah yang menguruskan segala keperluan mereka - makan minum, pakaian dan lain-lain lagi,' katanya, yang telah bercerai dengan ibu anak-anaknya itu pada 2000.

Isteri keduanya yang beliau kahwini enam tahun lalu pula hidup berpisah dengannya.

Shaik Hanif mendakwa beliau tidak pasti di mana kedua-duanya itu menetap sekarang, tetapi mendakwa bekas isteri pertamanya ada 'menjenguk' anak-anak mereka sesekali dan kadangkala membawa mereka ke rumahnya untuk bermalam semasa cuti sekolah.

Menurut Shaik Hanif, abangnya pernah terserempak dengan Shaik Salwa dekat sebuah kolam renang di Toa Payoh bersama sebuah keluarga Melayu, tetapi apabila beliau memanggilnya, Shaik Salwa seperti tidak mengenali bapa saudaranya itu, lantas melarikan diri.

'Saya sentiasa ingatkan anak saya itu, tapi sebagai anak, kalau dia tergamak nak buat begitu kepada saya, apa nak buat?' katanya.

Polis berkata Shaik Salwa setinggi 1.45 meter, bertubuh sederhana, berkulit cerah dengan rambut panjang ke paras bahu. 

Sesiapa yang mempunyai maklumat mengenainya diminta menghubungi polis di talian 1800-255-0000.

